
Inatsisartuni ilaasortaq, Laura Táunâjik, 
Siumut 
 

§ 37 naapertorlugu apeqqut 193-imut akissut 
 
Nunatsinni innuttaasut utoqqaat ineqarnermut aningaasartuutaat pillugit apeqqutinnut 
qujanaq. Matuma kinguliani apeqqutitit issuarneqarput, akissutitaannik 
malitseqartinneqarlutik. 
 

Apeqqut: 

1. Utoqqaat namminneq illumik pisiaminnik ukiorpassuarni akilersorsimasaminnik 
aserfallatsaaliuineq eqqarsaatigalugu qanoq Naalakkersuisunit 
pilersaaruteqarfigineqarpat? 

AKISSUT: 

Innuttaasut inissiaatiminnut iluarsaassinissamut tapiissutinik taarsigassarsinissamillu 
inatsisit uku tunngavigalugit qinnuteqarsinnaapput: 

1) Inissialiornermut, illunut ataatsimoorussanut, illuliassanut il.il.  
tapersiissuteqartarneq pillugu Inatsisartut peqqussutaat nr. 11, 19. november 2007-
imeersoq 

2) Illuliortiternernut aningaasalersuineq pillugu Inatsisartut peqqussutaat nr. 1, 7. maj 
2007-imeersoq 

3) Kontomut pingaarnermut 89.72.11 Nammineq inissianik tapiissutitalimmik 
sanaartorneq, oqaasertaliussaq nr. 3  

1 PILLUGU. Inissialiornermut, illunut ataatsimoorussanut, illuliassanut il.il. 
tapersiissuteqartarneq pillugu Inatsisartut peqqussutaat nr. 11, 19. november 2007-
imeersoq  

§ 45: Tassani allassimavoq, Kap. 4 naapertorlugu illulianik – ulluinarni ”boligstøttemit 
taarsigassarsilluni illulianik taaneqartartunik – iluarsaassinissamut, alliliinissamut 
pitsanngorsaanissamulluunniit tapiissuteqartoqarsinnaasut. Inoqutigiit ukiuni 
kingullerni 180.000 koruunit inorlugit akileraarutaasussanik isertitaqarsimappata, 
imaluunniit inoqutigiit siunissami qaninnermi  ukiumut 180.000 koruunit inorlugit 
akileraarutaasussanik isertitaqarnissaat naatsorsuutigineqarpat 
taarsigassarsititsisoqarsinnaavoq. Isertitanut killiliussaq, meeqqanut ataasiakkaanut 18-
it inorlugit ukiulinnut, angerlarsimaffimmi najugaqartutut inuit allattorsimaffianni 
nalunaarsorsimasunut tamanut (amerlanerpaamilli meeqqanut arfinilinnut) 
meeqqamut ataatsimut 4.000 koruuninik qaffanneqartassaaq.   

Namminersorlutik Oqartussanut taarsigassarsiaqarnissaq, imaluunniit maanna 
piginnittuusut taarsigassarsialittut inissillugit Namminersorlutik Oqartussanut 
taarsigassarsititsimanissaq tapiissuteqarnissamut piumasaqaataavoq. Tapiissutit 
100.000 koruuninik amerlassuseqarsinnaasut § 45-mi allassimavoq. Kontomut 
pingaarnermut 89.72.23 Boligstøtte, iluarsaassinermut tapiissutit, oqaasertaliussinikkut 
aningaasat tapiissutigineqarsinnaasut qinnuteqartumut ataatsimut 150.000 koruuninut 
allanngortinneqarput. 

§ 62: Tassani allassimavoq, illunik sanaqataaffiusunik iluarsaassinissamut 
tapiissuteqartoqarsinnaasoq. Inoqutigiit ukiuni kingullerni 180.000 koruunit inorlugit 
akileraarutaasussanik isertitaqarsimappata, imaluunniit inoqutigiit siunissami 
qaninnermi  ukiumut 180.000 koruunit inorlugit akileraarutaasussanik 
isertitaqarnissaat naatsorsuutigineqarpat taarsigassarsititsisoqarsinnaavoq. Isertitanut 
killiliussaq, meeqqanut ataasiakkaanut 18-it inorlugit ukiulinnut, angerlarsimaffimmi 
najugaqartutut inuit allattorsimaffianni nalunaarsorsimasunut tamanut 
(amerlanerpaamilli meeqqanut arfinilinnut) meeqqamut ataatsimut 4.000 koruuninik 
qaffanneqartassaaq. 

Namminersorlutik Oqartussanut taarsigassarsiaqarnissaq, imaluunniit maanna 
piginnittuusut taarsigassarsialittut inissillugit Namminersorlutik Oqartussanut 
taarsigassarsititsimanissaq tapiissuteqarnissamut piumasaqaataavoq. Tapiissutit 75.000 
koruuninik amerlassuseqarsinnaasut § 62-mi allassimavoq. Kontomut pingaarnermut 
89.72.23 Boligstøtte, iluarsaassinermut tapiissutit, oqaasertaliussinikkut aningaasat 
tapiissutigineqarsinnaasut qinnuteqartumut ataatsimut 150.000 koruuninut 
allanngortinneqarput. 

2 PILLUGU. Illuliortiternernut aningaasalersuineq pillugu Inatsisartut peqqussutaat nr. 
1, 7. maj 2007-imeersoq 

Inuinnaat illunik, ukiut 20-t sinnerlugit sioqqullugit sananeqarsimasunik aammalu 95 
kvadratmeterit inorlugit angissusilinnik boligstøttemut aaqqissuussineq imaluunniit 
sanaqataaffiusunik illuliornermut aaqqissuussineq avaqqullugu pigisaqartut, 
iluarsaassinermut, pitsanngorsaanermut alliliinermullu aningaasartuutit 40 %-iinik 
taarsigassarsinissamik qinnuteqarsinnaapput. Taarsigassarsiat annerpaamik 283.500 
koruuninik amerlassuseqassapput, aammalu aatsaat piginnittut nikinneranni, tassalu 
illumik piginnittup inissiaatiminik tunisaqarnerani akiligassanngortinneqassallutik. 
Taarsigassarsianut taakkununnga isertitat apeqqutaanngillat. 

3 PILLUGU. Kontomut pingaarnermut 89.72.11 Nammineq inissianik tapiissutitalimmik 
sanaartorneq, oqaasertaliussaq nr. 3 

Oqaasertaliussaq taanna 9. marts 2016-imi Aningaasaqarnermut Akileraartarnermullu 
Ataatsimiititaliamit akuerineqarpoq. Oqaasertaliussinermi Namminersorlutik 
Oqartussat illunik, boligstøttemit taarsigassarsilluni illuliaanngitsunik imaluunniit  
sanaqateqarluni illuliaanngitsunik pigisaqartunut soraarnerussutisialinnut aammalu 
siusinaarlutik soraarnerussutisialinnut, aammalu inissiamik iluarsaassinissamut 
realkredit-imit aningaaserivimmilluunniit taarsigassarsititsiviusinnaanngitsumi 
najugalinnut taarsigassarsititsisinnaapput. Taarsigassarsiat 150.000 koruunit tikillugit 
amerlassuseqarsinnaapput, aammalu aatsaat piginnittut nikinneranni, tassalu illumik 
piginnittup inissiaatiminik tunisaqarnerani akiligassanngortinneqassallutik. 
Taarsigassarsianut taakkununnga isertitat apeqqutaanngillat. 

2. Utoqqalinersiallit ukiorpassuarni illuminnut akilersuisimasut, taamaattoq utoqqali-
nersiaqalernermi nalaani suli akilersukkaminnik annertunngitsumik naammassinngi-
tsuugaqalaarsimasut illuminni toqqissillutik sapilernissartik angutserlugu najuga-
qaannarsinnaanissaat qulakkeerumallugu Naalakkersuisunit arlaatigut periusissamik 
peqarpat/pilersaaruteqarpat? 

a. Uani pineqarput utoqqalinersiallit aappariit, aamma 

b. Utoqqalinersiallit kisimiittunngorsimasut (aapparisap qimagunneratigut)  

 

AKISSUT: 

Innuttaasut, illunik inissialiornermut, illunut ataatsimoorussanut, illuliassanut il.il.  
tapersiissuteqartarneq pillugu Inatsisartut peqqussutaat nr. 11, 19. november 2007-
imeersoq naapertorlugu taarsigassarsititsiviusunik pigisaqartut, aammalu inoqutigiinni 
180.000 koruunit inorlugit isertitaqartartut, taarsigassarsiaminnik nuussinissamik 
isumakkeerinissamillu qinnuteqarsinnaapput, tak. §§ 39-miit 44-mut, matuma kingorna 
issuarneqartut: 

”§ 39. Taarsigassarsiallit, ukiuni akileraaruteqarfiusuni kingullerni marlunni inoqutigiinni 
akileraaruteqaataasussanik 180.000 koruunit inorlugit isertitaqarsimasut, imaluunniit taarsigassarsiallit, 
piffissaq manna tikillugu isertitai apeqqutaatinnagit siunissami qaninnermi ukiumi 
akileraaruteqarfiusussami inoqutigiinni akileraaruteqaataasussanik 180.000 koruunit inorlugit 
isertitaqartussatut naatsorsuutigineqartut, akiliutissaat akiligassanngortinneqartut, akiitsui 
akilinngitsuukkat, akileeqqusinermut akitsuutit akiligassaat akiitsuisalu sinneri Naalakkersuisut 
allanngortissinnaavaat. Taarsigassarsiallip akiliisinnaajunnaarnerani, akiliisarnermik unitsitsinerani, 
isumaqatigiissutit uniorlugit iliuuseqarnerani, akiliisinnaannginnini pissutigalugu unitsitsinerani, 
taarsigassarsisoq tammaaneqartoq toqusimasutut isigineqarneranik eqqartuussisutigut aalajangiinermi, 
piginnittut nikinneranni kiisalu inissiaq isaterneqartussanngorpat taarsigassarsiat erniaqanngitsut 
akilersugassaanngitsullu akiligassanngortinneqassapput. 

Imm. 2. Imm. 1 naapertorlugu isertitanut killiliussaq, meeqqanut ataasiakkaanut tamanut 18-it inorlugit 
ukiulinnut angerlarsimaffimmi najugaqartutut inuit allattorsimaffianni nalunaarsorsimasunut, 
amerlanerpaamilli meeqqanut arfinilinnut, meeqqamut ataatsimut 4.000 koruuninik qaffanneqartassaaq. 

§ 40. Taarsigassarsiallit, ukiuni akileraaruteqarfiusuni kingullerni marlunni inoqutigiinni 
akileraaruteqaataasussanik 180.000 koruunit inorlugit isertitaqarsimasut, aammalu taarsigassarsianut 
akiligassaarussimasut, taamaallaalli taarsigassarsianut akiitsunik akilinngitsuugaqarsimasut, akiitsui 
angeqqatigiimmik aningaasartalerlugit qaammatinut 60-inut Naalakkersuisut nalikilliartuaartissavaat. 

§ 41. Taarsigassarsiat § 39 naapertorlugu akiligassanngortinneqarsimappata, qinnuteqartoqarneratigut 
taarsigassarsiallip taarsigassarsiaasa ilaat, piginnittut nikinneranni isertitanit 
matussuserneqarsinnaanngitsut Naalakkersuisut isumakkeerinnissutigissavaat. 

Imm. 2. Qinnuteqaammik naliliiniarnermi pingaartumik qinnuteqartup pisuussutai 
inuussutissarsiorsinnaanermullu piginnaasassaatut naatsorsuutigineqartoq, tunisinermi pissutsit, tassunga 
ilanngullugu tunisinermi aki pitsaanerpaaq anguneqarsimanersoq, eqqarsaatigineqassapput. 

Imm. 3. Naalakkersuisut imm. 2 naapertorlugu qinnuteqaatit sananeqartarnerannut, 
suliarineqartarnerannut naliliiffigineqartarnerannullu sukumiinerusunik maleruagassiorsinnaapput, 
tassunga ilaallutik isumakkeerinissamut isertitatigut pisuussutinillu pigisaqarnikkut piumasaqaatit suut 
naammassineqarsimassanersut, kiisalu tunisinissap naliliiffigineqarnerani pissutsit suut 
ilaatinneqassanersut.  

§ 42. Taarsigassarsialinnut inissiamut siornatigut piginnittuuffigisimasaminnut akiitsoqartunut akiliutit 
akiligassanngortinneqartut, akiitsut akilinngitsuukkat, akileeqquneqarnermut akitsuutit akiitsullu sinneri 
Naalakkersuisut isumakkeerinnissutigisinnaavaat. 

Imm. 2. Imm. 1 naapertorlugu tamakkiisumik isumakkeerinissaq aatsaat pisinnaavoq, akiliutinut 
akiligassanngortinneqartunut, akiitsunut akilinngitsuukkanut, akileeqquneqarnermut akitsuutinut akiitsullu 
sinnerinut taarsigassarsialik siunissami akilersuisinnaanngitsutut Naalakkersuisut nalilerpassuk. 
Naalakkersuisut qinnuteqaammik naliliiniarnerminni akiitsut sinnerisa annertussusaat, qinnuteqartup 
maannamut akiliisinnaassusia akiliinissamullu piumassuseqarnera, qinnuteqartup pigisai nalillit aammalu 
inuussutissarsiornikkut piginnaanerisassaa naatsorsuutigineqartoq isiginiassavaat. 

§ 43. Naalakkersuisut allamik aalajangigaqanngippata qinnuteqartup akiliisinnaajunnaarnerani, 
akiliisarnermik unitsitsinerani, isumaqatigiissutit uniorlugit iliuuseqarnerani, taarsigassarsisup 
tammaaneqartoq toqusimasutut isigineqarneranik eqqartuussisutigut aalajangiinermi 
akiliisinnaassuseqannginneq peqqutigalugu atorunnaarsitsinermi kiisalu piginnittut nikinneranni § 38 
naapertorlugu taarsigassarsiat erniaqanngitsut akilersugassaanngitsullu akiligassanngortinneqassapput. 
Piginnittut nikinnerat tassaavoq akiligassallit qanorluunnit iliornikkut nikinnerat, tassunga ilaallutik 
niuernikkut akeqanngitsumillu tunniussinerit, taamatullu piginneqataasumut, aappaasumut, aappatut 
nalunaarsorsimasumut, kingornussisussanut inooqatigisamulluunniit tunniussinerit nuussinerilluunniit 
piginnittut nikinnerattut isigineqarpoq. 

§ 44. Taarsigassarsiallit aningaasaqarnikkut annertuunik ajornartorsiuteqartut, akiliutinut 
akiligassanngortitanut, akiitsunut akilinngitsuukkanut, akileeqqusinermi akitsuutinut akiitsullu sinnerinut 
isumakkeerfigineqarnissamut imaluunniit allangortitsinissamut piumasaqaatinik 
naammassinnissimanngikkaluartut, akiliutissaasa akilerneqarnissaannik Naalakkersuisut 
kinguartitsigallarsinnaapput.  

Imm. 2. Naalakkersuisut akiliinissamik kinguartitsigallarsinnaapput: 

1) Taarsigassarsiallip aningaasaqarnikkut annertuunik ajornartorsiuteqarnera qaangigassaappat, 
aammalu taarsigassarsiallip akiliisarnini nalinginnaasoq ukiup ataatsip iluani aallarteqqissinnaagaa 
naatsorsuutigineqarpat. 

2) Taarsigassarsiallip taarsigassarsiaminik akiliisinnaanissaa ilimanaateqanngippat, aammalu 
taarsigassarsiallip isumakkeerinissamut imaluunniit allanngortitsinissamut piumasaqaatit ukiut marluk 
iluanni naammassissappagit. 

Imm. 3. Naalakkersuisut qinnuteqaammik naliliiniarnerminni akiitsut sinnerisa annertussusaat, 
qinnuteqartup maannamut akiliisinnaassusia akiliinissamullu piumassuseqarnera, qinnuteqartup pigisai 
nalillit aammalu inuussutissarsiornikkut piginnaanerisassaa naatsorsuutigineqartoq isiginiassavaat.” 

Taamaattumik boligstøttemit taarsigassarsillutik illunik pigisaqartut, ukiumut 
inoqutigiinni 180.000 koruunit inorlugit isertitaqartartut akiitsut sinnerisa, soorlu 
piginnittut nikinnerini imaluunniit akiitsut tamakkiisumik 
isumakkeerinniffigineqarnerini aatsaat akiligassanngortinneqarnissaat 
qinnuteqaatigisinnaavaat.  

3. Utoqqalinersianit illuutinut akilersuutit pillugit iluarsaasseqqittoqarnissaanik 
Naalakkersuisut arlaatigut anguniakkamik suliniuteqarpat? 

AKISSUT: 

Aaqqissuussinerni atuuttuni periarfissat pitsaasut pigineqartut ingerlaannarnissaat 
naatsorsuutigineqarpoq. 

4. Qanoq iliornikkut utoqqaat illuminnik akilersuutaat pillugit oqilisaasoqarsinnaava? 

AKISSUT:  

Apeqqut 1-imut aamma 2-mut akissutit takukkit. 

Neriuppunga matuma siuliani apeqqutitit tamakkiisumik akisimassallugit. 

 
Inussiarnersumik inuulluaqqusillunga 
 
 
 
 
Knud Kristiansen 


